Vendim  nr. 80, datë 08.10.2009

Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Sokol Berberi
,

Anëtar i        “            “


Xhezair Zaganjori,

Anëtar i        “            “

në datën 08.10.2009, mori në shqyrtim paraprak kërkesën me nr.80 Akti, që i përket:

K Ë R K U E S:
JORGJI STASA  
O B J E K T I:
Shfuqizimin si të papajtueshëm me Kushtetutën të vendimeve nr.94, datë 20.06.2007 të Gjykatës së Apelit Gjirokastër; nr.59, datë 20.02.2009 të Kolegjit Penal të Gjykatës së Lartë. 


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Kërkuesi ka qenë nëpunës i Zyrës së Regjistrimit të Pasurive të Paluajtshme Gjirokastër. Mbi bazën e kallëzimit penal të Kontrollit të Lartë të Shtetit nr.606/40, datë 20.01.2004 pranë Prokurorisë së Rrethit Gjirokastër, ka filluar procedimi penal ndaj kërkuesit dhe shtetasit H.M. për veprat penale të “shpërdorimit të detyrës” dhe “falsifikimit të dokumenteve”, parashikuar nga nenet 248 e 186/2 të Kodit Penal. 

Gjykata e Rrethit Gjyqësor Gjirokastër, me vendimin nr.138, datë 13.10.2006, vendosi “pushimin e çështjes për të pandehurit J.S. (kërkuesi) dhe H.M. pasi çështja penale nuk duhet të vazhdojë”.

Mbi bazën e ankimit të prokurorit të çështjes, Gjykata e Apelit Gjirokastër, me vendimin nr.94, datë 20.06.2007, vendosi “ndryshimin e vendimit penal duke deklaruar fajtor të pandehurin Jorgji Stasa (kërkuesin) për veprën penale të “shpërdorimit të detyrës”, parashikuar neni 248 i Kodit Penal dhe dënimin e tij me 200 mijë lekë gjobë”.

Kolegji Penal i Gjykatës së Lartë nuk e ka pranuar për shqyrtim rekursin e paraqitur nga kërkuesi.

Kërkuesi pretendon se ndaj tij është zhvilluar proces i parregullt pasi:


- kallëzimi nga Kontrolli i Lartë i Shtetit është bërë vetëm për H.M. dhe jo për Jorgji Stasën (kërkuesin), prandaj prokuroria ka filluar procedimin në mënyrë të paligjshme; gjithashtu prokuroria nuk ka vënë në dijeni kërkuesin për fillimin e procedimit penal ndaj tij dhe nuk e ka njohur me aktet e mbledhura gjatë hetimit paraprak;

- gjykata e apelit ka rënduar pozitën e kërkuesit mbi bazën e ankimit të prokurorit të çështjes, duke e dënuar për veprën penale të shpërdorimit të detyrës;

- gjykata e apelit ka zhvilluar gjykimin pa pjesëmarrjen dhe mbrojtjen e kërkuesit duke i rënduar pozitën;

- kolegji seleksionues duhet të kishte pranuar rekursin, pasi në të ngriheshin probleme të moszbatimit të ligjit dhe shkelje të tjera procedurale; ky kolegj nuk ka marrë parasysh shtesën e rekursit të paraqitur;

Kolegji i Gjykatës Kushtetuese vlerëson, se kërkesa e paraqitur nuk përmban shkaqe të tilla që të mund të konsiderohen si elementë të procesit të rregullt ligjor.

Lidhur me pretendimin për mosbërje kallëzimi nga Kontrolli i Lartë i Shtetit për kërkuesin dhe fillimin e procedimit penal nga ana e prokurorisë pa pasur një kallëzim, Kolegji vlerëson se organi i prokurorisë i ka të gjitha tagrat të zgjerojë kryesisht rrethin e personave të dyshuar për kryerjen e një vepre penale dhe të nisë procedimin penal kundër tyre edhe pa pasur kallëzim.

Kërkuesi pretendon se nuk ka pasur dijeni mbi procedimin penal të filluar ndaj tij. Nga materialet e dosjes rezulton se ky pretendim është ngritur vetëm në rekursin e paraqitur në Gjykatën e Lartë, prandaj Kolegji çmon se kërkuesi nuk i ka ezauruar mjetet e ankimit të njohura nga ligji dhe për këtë arsye nuk legjitimohet ta parashtrojë këtë pretendim para Gjykatës Kushtetuese.

Sa i takon pretendimit për mosmarrje pjesë gjatë gjykimit në Gjykatën e Apelit Gjirokastër, Kolegji, pas studimit të dosjes gjyqësore, konstatoi se kërkuesi ka kërkuar vetë të mos marrë pjesë në të gjitha seancat, por vetëm në atë përfundimtare, për shkak të largësisë nga vendi i banimit, nisur nga fakti se banon në Tiranë. Megjithatë, seancat gjyqësore në Gjykatën e Apelit Gjirokastër janë shtyrë mjaft herë për shkak të mosparaqitjes së të pandehurve (edhe kërkuesit) apo avokatëve të tyre. Gjykata e Apelit, sipas të gjitha rregullave procedurale, ka caktuar disa herë avokat kryesisht edhe për kërkuesin. Nga dosja gjyqësore rezulton se avokati i caktuar kryesisht nga gjykata për kërkuesin ka marrë pjesë në seancën gjyqësore të zhvilluar në ngarkim të kërkuesit deri në shpalljen e vendimit përfundimtar.

Kolegji i Gjykatës Kushtetuese, lidhur me pretendimin për mosmarrjen në shqyrtim nga Kolegji Penal i Gjykatës së Lartë të rekursit, çmon se plotësimi i kritereve ligjore për shqyrtimin e rekursit është në juridiksionin e asaj Gjykate. 
Në përfundim, Kolegji i Gjykatës Kushtetuese nuk konstaton asnjë shkelje të tillë që të ketë bërë procesin gjyqësor para Gjykatës së Apelit Gjirokastër dhe Gjykatës së Lartë të parregullt në kuptim të nenit 42 të Kushtetutës. 

PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31/2 të ligjit nr.8577, datë  10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

